«Коми Республикаӧс петкӧдлісны йӧзӧс юӧртан средствояс сӧвмӧдӧмын бур примерӧн

Та йылысь юӧртіс Нью-Йоркын ООН-лӧн штаб-патераын Вужвойтыръяслӧн пыркадся форумса веськӧдлысь Эдвард Джон. Сёрнитісны «Вужвойтыръяслӧн СМИ вужвойтыръяслысь позянлунъяс паськӧдӧмӧн да налысь видзӧдласъяссӧ пыдди пуктӧмӧн» тема вылӧ, мый вӧлі котыртӧма Мирса вужвойтырлӧн войтыркостса лункӧд йитӧдын.

Сёрнитісны вужвойтырлысь культура водзӧ нуӧдӧм, кыв да традицияяс видзӧм могысь СМИ-ӧн вӧдитчан механизмъяс йылысь. Удж котыртысьӧн вӧлі Вужвойтыръяслӧн юалӧмъяс кузя пыркадся форумса секретариат, коді и вӧзйис Коми Республикаса Веськӧдлан котырлы петкӧдлыны ассьыс опытсӧ. Петкӧдлісны Коми Республикалысь презентация.

Кыдзи тӧдчӧдіс вужвойтыръяслӧн пыркадся форумса веськӧдлысь: «Мукӧд видеокӧд кӧ орччӧдны, кодъяс сідзжӧ петкӧдлісны вужвойтыръяслысь вермӧмъяс да мытшӧдъяс асланыс СМИ-лӧн котыртӧм уджын, Коми Республикалӧн видеоролик лоис бур примерӧн, кӧні петкӧдлыссьӧ, кыдзи дінмуса Веськӧдлан котыр СМИ отсӧгӧн сӧвмӧдӧ вужвойтырлысь культура, кыв да наследие».

Эдвард Джон аттьӧаліс Коми Республикаса Веськӧдлан котырӧс тырвыйӧ да бура петкӧдчӧмысь.

Морта-морт сёрнитігӧн, Вячеслав Гайзер тӧдчӧдіс: «Колӧ аттьӧавны Коми Республикаса олысьясӧс, найӧс, кодъяс некор эз торйӧдлыны вужвойтырӧс да локтысь йӧзӧс, но пыдди пуктӧмӧн видзӧдісны матын олысьяслӧн традицияяс, культура да кыв вылӧ. Та вӧсна Коми Республикалӧн эм позянлун кольны да сӧвмӧдны ассьыс аслыспӧлӧс наследиесӧ. Стӧч татшӧм боксянь подув бӧрйисны асланыс уджын Коми Республикаса Веськӧдлан котыр да ӧтйӧза ӧтувъяс, сідзжӧ тӧдчӧдісны дінмуын йӧзӧс юӧртан средствояслӧн уджысь шӧр факторъяс да медиа сӧвмӧдӧмын аслыспӧлӧслунъяс».

В. Гайзер тӧдчӧдіс, мый татшӧм политикаыс сетӧ позянлун республикалы лоны оз сӧмын вужвойтырӧс юӧр сетан гӧгӧртасын вӧдзмӧстчысьӧн, но сідзжӧ  лыддьыссьыны медиаструктура сӧвмӧдӧм кузя россияса дінмуяс костын медводдзаяс лыдын, кодъяс юӧртӧны ставмирса йӧзлы вужвойтыръяслысь видзӧдласъяссӧ, отсалӧны вежласьны видзӧдласъясӧн да вӧзйӧмъясӧн.

*** 1994 вося ӧшым тӧлысь 23 лунӧ ООН-лӧн Медыджыд Ассамблея урчитіс, мый Мирса вужвойтырлӧн медводдза войтыркостса дас во чӧжӧн (1995-2004 вояс) Мирса вужвойтырлӧн  войтыркостса лун кутасны пасйыны быд во моз тӧлысь 9 лунӧ (49/214 резолюция).

2012 воӧ Мирса вужвойтыръяслӧн войтыркостса лунлӧн тема - «Йӧзӧс юӧртан средствояс вужвойтырлӧн киын да уджын».

ООН-са морта-морт сёрни материалъясӧн позьӧ тӧдмасьны (ООН-лӧн видеоканал)

Коми Республикалӧн презентацияӧн позьӧ тӧдмасьны  (Коми Республикаса Юралысьлӧн пресс-службаса видеоканал)

